
  ЖЫЛҚЫШЫ ЖІГІТ

Жаз. Жайлау. Таң. Сызылып ататын сырлы таң. Елең-
алаңнан тұрған мен желіп келемін. Неге? Самашты көріп,
кездесуге. Ел мақтаған тәтті қымызы да алға тартады.
Самаш! мені осы жігітпен танысуға жетелеген оның адал
ісі, ерен еңбегі, ел мақтауы еді. Бейтаныс замандасымның
осынау өмірдегі кең тынысын сезіп, айғақты табысын, асыл
арманын білуге асығу да орынды ғой.
менің бар ойым, кешегі бүкіл пішеншілер тамсана айтқан,
жүз биеден жүз құлын өсірген Самашта.
Ия, Самаш Әбілкәсенов жүз биеден жүз құлын өсіріпті.
Бәрі дін аман. Бірегей табыс.
Әне, киіз үйдің төбесі де көрінді. Самаш құлын байлап жүр
екен. менімен асығыс амандасты да тығыршықтай ойнақтаған
құлындарды ұстай берді. Епті де көз ілеспейтін шапшаң
екен. Құлынның құйрығы немесе сирағы тисін сап ете түседі.
Әлеуетті қолға тиген семіз құлын, құтыла алмасын сезеді
білем дір-дір етіп тұра қалады. Самаш әр-берінің ішінде қырық
құлынды желілеп жіберді. Бұл кезде күн жаңа ғана тау-таудың
басын шала бастаған. Күн сәулесі тиген соң, тау тіршілігі де
керіле бастаған еді. Түндік те ашылып, осы өңірдің тіршілік
туы секілді көк түтін будақтай көтерілді.
алты қанатты киіз үй кең екен. Көшіп қонуға арналған
жинақы жүк. Қақ төрдегі радиоқабылдағыш тек қазақ гимнін
ойнап жатыр. Керегеге кеңірдектен байлап қойған саба ірк-ірк
етіп, тиіп кетсең атып кеткелі ашуланып тұр.
Енді бір сәтте төрт сүйретпе қымызды екі атқа артып
Самаштың інісі ауылға тартып отырды. Сағат 11-лер шамасында
200 литр қымыз жетіп, жұмысшы сусынын да қандырады, –
деді Самаш сырлы тегенедегі үйірілген сары қымызды сапыра
отырып. Бие сауыны болғанша сары қымыз әңгіменің ұйтқысы
бола білді.

Самаш көп сөйлемейтін тұйық жігіт екен. Көп түрткіден
кейін ғана өз өмір жолын қысқаша шолып, соңғы кездегі қол
жеткен табыстарын сараң айтты.
Өмір жолы серуен емес қой. Адам өз даму жолында өмірдің
не бір тар соқпақтарынан, қия, құздарынан өтеді.

Он екі жасында әкесі Әбілкәсен ауырып еңбектен қол үзеді.
Ұлы Самашты өз өнері ұсталыққа баули алмай арманда қалған
әке, төрт-ақ класты бітірген Самашты өзіме сүйеу болсын деп
жылқышы інісі Кәсенуалидің артына мінгестіріп жібереді.

Он екі жасар бала өз анасының қолынан шығып, еңбек
ананың тәрбиесіне осылай ерте келген еді.

Содан бері он алты жыл өтіпті. Он екі жасар қара сирақ
бала, 28 жастағы зіңгіттей жігіт ағасы болды. Еңбек ширатады,
өмір үйретеді деген емес пе. Самаштың бойы да ойы да өсті.
Еңбек зейнетіне бөленіп, биік арманға қол созды. Асыл жары
Сақышпен де жастай табысып, жарқын өмір кешіп келеді.
Сақыш та шілденің ыстығы мен ақпанның боранында жылқышы
өмірінің небір қатерлі сәттерін Самашпен ортақтасып, бірге
көтеріп келеді.

Қазір Самаш бес баланың әкесі. Тұңғышын биыл бірінші
класқа бермек. Самаш Әбілкәсенов соңғы үш жылда ұдайы
100 биеден 96 құлыннан алып келген еді. Биыл еңбегі жанып,
жүзінен 98 алып отыр. Бұл әншейін кездейсоқ нәрсе емес,
жігіттің бейнетті еңбегінің зейнеті. Аудан көлеміндегі еңселі
табыс.

– Қазір 40 бие байлап отырмыз, – дейді Самаш, – ауылға
күніне 200 литр қымыз жөнелтемін. Бұл – совхозға күніне 70
сом пайда келтіру деген сөз. «Биік таудың басы болмасақ та,
баурайындағы тасымыз» депті ғой атамыз қазақ. Сол секілді
осынау дархан өмірдің ұлы үлескері болмасақ та, қатардағы
күрескеріміз.

Жігіт күнделікті жаңалықтармен де үзбей танысып отыра-
ды екен.

– Газет-журнал оқуға, жаңалық естуге жаным құмар-ақ.
Әдеби кітаптарды да оқимын. Т.Әлімқұловтың «Ақбоз аты»
қатты ұнады. Әттең сол газет-журнал, кітап дегендер жайлауға
сирек келеді-ау. Шындықты айту керек, міне күз де жақындап қалды ғой, ала жаздай бірде-бір «Қызыл отау» меңгерушісінің
төбесін көргеміз жоқ. Газет-журналды өзіміз әкелеміз. Осыны
реттеуге болады ғой.

Күн нұры кең жайлауды емін-еркін билей бастаған.
Жылқылар самарқау үйездеп, сауыны болса керек, желіндері
шертіп тұр. Самаш тыста тұр. Жаңа шыққан күннің алқызыл
сәулесімен шағылысқан Самаштың үлкен қара көзі жалт-жұлт
етеді. Анықтап қараған адам жігіт көзінен кішкентай күн көрер
еді.

